Að hafa stjórnstöðina í lagi
Nýlega fór af stað forvarnarverkefninu “Ég ætla að bíða” og landsmenn hafa að undanförnu séð auglýsingar sem eru liður í hvatningarherferð sem er á vegum verkefnisins Vímuvarnarvikan 2005 – vvv.is.  Einn dagskrárliður vikunnar var fræðslufundur á vegum Náum áttum hópsins sem bar yfirskriftinga “Er áfengi hollt fyrir ungt fólk?”  Í erindum fræðimanna á fundinum komu fram skaðlegar afleiðingar áfengis og vímuefnaneyslu bæði líkamlegar – andlegar og félagslegar. 

Heilinn ekki fullþroskaður fyrr en eftir 20 ára aldur
Heili unglinga er mun viðkvæmari fyrir áfengisskaða en heili fullorðinna. Mestur verður skaðinn yfirleitt í framheila sem stýrir framkvæmdum okkar og hegðun. Einnig hefur áfengi mikil áhrif á minnisstöðvarnar og taugaboðefni heilans og getur því skert námshæfni unglinga.  
Sigurlína Davíðsdóttir lýsti þeim félagslegu þáttum sem áfengis og vímuefnaneysla hefur á fjölskylduna og sagði að því meira sem umburðarlyndið væri gagnvart neyslunni því meiri líkur væru á unglingadrykkju. Sigurlína lagði áherslu á að því lengur sem hægt væri að fresta byrjunaraldrinum því minni lýkur væru á að unglingar lentu í vandræðum og að vandræðin yrðu alvarlegri því fyrr sem drykkjan byrjaði. 

Foreldrar geta haft mikil áhrif á það hvort og hvenær unglingurinn byrjar neyslu og með samtakamætti hafa foreldrar sameinast um ýmis uppeldisleg gildi eins og útivistartíma og eftirlitslaus partý.  Mikilvægt er að fjölga samverustundum foreldra með unglingum og til að unglingurinn geti staðið gegn hópþrýstingi um að hefja neyslu þarf hann þéttan stuðning foreldra sinna.

Foreldrar höfum þetta í huga

Helga Margrét Guðmundsdóttir



verkefnastjóri hjá Heimili og skóla – landssamtökum foreldra 

og talsmaður Vímuvarnarviku 2005.

Hér  er  yfirlýsing 19 félagasamtaka sem starfa að málefnum barna og unglinga:
VVV 2005 – Yfirlýsing félagasamtaka

Komum í veg fyrir áfengis- og vímuefnaneyslu barna og ungmenna!
Neysla áfengis og annarra vímuefna raskar uppvexti og ógnar velferð margra barna. Sum bíða ævarandi tjón. Það er bitur reynsla foreldra og annarra aðstandenda að sjá barn sitt lenda í fjötrum vímuefnaneyslu og villast á brautir glæpa og ofbeldis.  Það er átakanleg fórn sem snertir okkur öll.

Í æsku er lagður grunnur að framtíð hvers einstaklings. Þá mótast mikilvægar forsendur lífssýnar, þroska og heilbrigðis síðar á ævinni. Börn og ungmenni eru berskjölduð fyrir áróðri og hvatningu til neyslu áfengis og annarra vímuefna.  Rannsóknir sýna að því seinna sem ungt fólk byrjar neyslu áfengis og tóbaks því minni líkur eru á að það leiðist í neyslu vímuefna, hætti í skóla eða lendi í öðrum erfiðleikum.  Höfum það í huga. 

Tökum höndum saman um að skapa börnum þroskavænleg skilyrði.  Styðjum börn og ungmenni í að hafna neyslu áfengis og annarra vímuefna.  Látum velferð þeirra ráða við mörkun stefnu í áfengis- og vímuefnamálum. 

Hagsmunir barna og ungmenna eiga að hafa forgang!

